
 

BEHORRAREN OSTIKOA 
 

TELESFORO DE MONZON 

 

Bi zati eta bitarteko bat 

 

JOKOLARIAK 

 ANTTES: 60 urte; arotza, xoroa. 

 GANIX: 60 urte; arotz mutila, maingu eta begi bakarra 

 MUTTU: 40 urte; herriko mutua, ergela. 

 ARANTXA: 18 urte; arotzaren alaba, neska ederra. 

 PELLO: 40 urte; herriko moskorra. 

 MAYI: 8 urteko neska pollita. 

 MATTIN: 45 urte; tratulari maltzurra. 

 KONTXESI: 50 urte: jaun erretoraren gelaria. 

 Aita JOANES: 50 urte; gizon eder. 

 Aita UNAI: 25 urte; Euskal herriko haur eder bat. 

 MUTIKOA: Mutil Koskorra. 

 ZORROILLO: 50 urte; tripa haundia. 

 PARRES: 23 urte; baserritar etxeko seme ederra. 

 DOMINIKA: 50 urte; Piarresen ama. 

 Musikari, hots emaile, eta bertze. 

 

 

LEHEN ZATIA 
 

 Herrixka bateko aroztegi zahar bat. Haren bainean gira. Buruz buruko atetik, 

mendiak ageri dira. Ezkerreko leihotik, herrixka. Eskuineko aldetik baratzerat jalgitzeko 

atea. 

 Abere merkatu eguna. Kanpotik entzuten dira: marruma, irrintzin, soinu, bertso, 

kanta eta bertze, merkatu aroa ekarki. Barneko burdin soinuek aldiz, aroztegi aroa. 

 Oihalak idekitzean nagusi eta mutilak, tanka eta tanka, lanean ageriko dira. Leiho 

gizon bat iraganen da behor bat sokatik tiratuz. Beste mutiko bat zerriarekin heldu. Gero 

noiz nahi ageri bitez kanpoan tratulari eta baserritarrak harat hunat ibilki. 

 

 

I AGERRALDIA 

 

GANIX: Zer tenore dugu, nagusia? 

ANTTES: Iguzkiak erraiten digunez, eguerdi hurbil. 

GANIX: Ahantxu eguerdi! Merkatu eguna! Plaza guzia behi eta idiz betea: Horra! eta gu 

hemen, lanik gabe, burdinari alferretan joka. Behereko arotz zirtzil hori lanez itoa 

duzu egun ere. Eta guri, aldiz, asto zahar bat ere ez hurbiltzen. 

ANTTES: Ba! Trankilago gaituk hola! 

GANIX: Trankilago, he! A zer nagusia! 

ANTTES: Mutila nolako, nagusia holako. 

GANIX: Amen. 

ANTTES: Zu hor eta ni hemen! 

GANIX: Zaude ixilik, gizona, zaude ixilik, zure ditxo, bertso eta erran zaharrekin. Utzi horriek 

bere gisa, Matusalementzat. Jautsi zaite edoietarik, gizona. Eta lotu zaite lanari. 



Mixeriak janen bai gaitu bertzela. Errotuko bai naiz ni etxe huntan, errotuko. 

Lehen xoro bat izanki etxean eta ora: laguna behar? 

ANTTES: Xoratu hadi, mutikoa, xoratu hadi. Ni trankil bizi nauk hola. Eta ez hi bezala: Beti 

zakurraren bustanari lotua. Munduan, xoroak bizi zaizkik nahi bezala. Bertze 

denak... ahal bezala. 

GANIX: Zainak hasia zaizkit neri nagusitzen eta...(leihotik oihuka) Segi, segi! Zertako hemen 

gelditu! 

ANTTES: To! hasia da leihotik predikatzen. A zer mutila! 

GANIX: Segi aintzina! Segi! Ez hemen geldi! Guk ez bai dakigu ferratzen! Guk emanikako 

ferrak laster galtzen baitira bidean! Segi aintzina! Segi aintzina! Joan hehereko 

arotzaren ganat! Harek eginen lan hobea! Zer ba! Urrezko ferrak emaiten baiditu 

harek! Eta urrik! Joan! Joan! Urde zikinak! 

ANTTES: (Atetik oihuka) Agur Pettan, lagun zaharra! Merkaturat etorria hi ere? Untsa duk! 

Egin tratu! Bainan kasu gero! Kasu euriari! Iduzki haize zakar hunek ekarriko 

baitu berea! 

GANIX: To! Hasia duk ori! bere haizearekin... 

ANTTES: Hedoi beltz horiek ez baitira lo! 

GANIX: (bere baitan) Ago, ago, hedoieri beha. A zer nagusia! 

ANTTES: (barnerat sartuz) Hasi haiz hi, marmarka? Arnoaren beroa nahiago duk hik orai ere, 

sutegikoa baino. 

GANIX: Paso. 

ANTTES: Goazen... Maingu, begi bakar, bizkarra okertua, deusetako indarrik ez. Indarrik ez 

eta mutil! 

GANIX: Sosik ez eta nagusi! 

ANTTES: Paso. Bainan kasu gero, ni ere hasiko bainaiz hordagoka! 

GANIX: Hordagoka! Nun dituzu erregeak? Zaldi tzar bat baginu... 

ANTTES: Etorriko da! Etorriko. 

GANIX: Noiz etorriko! Ez ditake goizegi! Egun merkatu eguna, bazkaltzeko tenorea laster... 

Bazkaltzen dutenentzat. Eta gu hemen lanean hasi gabe oraino, asto zahar bat 

jinen zaikun ezperantzan. 

ANTTES: Zer bakea! 

GANIX: Zer gibela! Neregatik...Badoa. Ni zahartua bai naiz mixerian. Baina zure alabaren 

gozeak, ere ez zaitu higi araziko, gizona? (atetik begira) Eta hunat ez fitxik 

heldu: Ez idirik, ez behorrik, ez astorik... 

HAURRAK: (leihotik oihuka) Lanik ez! Lanik ez. Merkatua eta lanik ez! Merkatua eta sosik ez! 

Lanik ez! Lanik ez! Hu! Hu! hu. 

GANIX: Debru madarikatuak! Ezkerreko zango ustel hunen gatik ez balitz. Hatzemanen ditut 

nik zuen burasoak! Egon! egon... 

HAURRAK: (atetik) Merkatua eta sosik ez! Lanik ez! Lanik ez! Hu! hu! hu! 

GANIX: Horiek ere ferratuko nintuzke ba nik, gustuan. Eta urririk. 

ANTTES: Bainan errak «Borda xuriko»ko idiak ez zizkiten egun ferratzerat ekarri behar? 

GANIX: «Borda xuri»ko idiak guk hemen ferratu? 

ANTTES: Zer duk ba? 

GANIX: Zer dutan. Zango bat hautsia janik, eta bertzea ere amor emaiten hasia. «Borda 

xuriko» idi madarikatu horiek guk hemen ferratu? Ez! Ez, diotet nik horieri 

zangoa utziko. Ez eta adarretarik atxikiko. Ezbalire idi jokari, ostikari, barne 

usteleko abere zital gaixtoak, ez lituzteke Saratik hunat ferratzerat igorriko. Idi 

gorrista, begi oker hura segurik, haren barnea! Hurbil orduko... Zanpa! Eta ez bai 

naiz ni, sorginak bezala, airean ibiltzeko sortua. Aditu duzu? 

ANTTES: Gizona, berhogoi urte hauetan ferratzen ibilia nauk ni ere. Eta huna: Hemen nauk 

oso osorik. 

GANIX: Zer ba! Zu arotza izanki. Eta ni arotz mutila. 



ANTTES: Gizonak! Hire lan izigarriak saristatzeko, beharko diat hiretzat galdatu urrezko 

medaila haundi bat! 

GANIX: Ez duzu galdatu beharrik. Galdatu gabe ere, hartzen batitut. Huna batto hemen, begi 

xokoan, ederra. Orai hogoi urte hartua. Orhoitzen zira, «Larraldiako» behor xuri-

beltz harek adarraren puntan nola ekarri zautan orhoitgarria? Ekarri ez. Ereman, 

harek hustu bai zautan begia. 

ANTTES: Behazak pittat, hodei horiek zertan diren... 

GANIX: (Zangoa eskuetan artuz) Eta hau ere hemen baita. «Zuniondo»ko asto zital hura! 

Iduri zuen aingeruno bat prestu-prestua. Haren begi goxoak! Haren buru apala! 

Bertze ainitzek bezala harek ere: sainduak bizkarrean eta kolkoan ifemuko 

debrua. 

ANTTES: Gizona! Joan Sara-rat, joan Senpere-rat, joan Askain erat... Han ere badituk arotz-

mutilak. Zenbat dituk ezagutu, hi bezala, alde guzietarik xehatu eta urratuak? 

GANIX: Zer? Sara-ta, Senpere-ta, Askain aldeko behor eta idi maltzur horiek ez bai dituzte 

bertako arotzek hartu nahi ezaiten. Norat ereman eta, gure ganat ekarri. Eta guk 

hartu behar, bizi beharrez. Zu hedoieri beha burua galdu zenuen geroztik 

ausarkiago ibilki baita gosea gure etxean lana baino. Denek baitakite, denek: 

hemen ferratutako idiek atera ordu hartua dutela zure mutilaren itea. (Maingu 

ibilki) 

ANTTES: Paso nik, orai ere. 

GANIX: Goazen. 

ANTTES: Baina... Zertako ago ba berrogoi urte hauetan hemen gure etxean? 

GANIX: Zertako? Lege zaharreko mutil ergel horietarik batto ni nauzulako. Ergela bai. Etxeari 

ta etxekoeri, nagusia bera baino lotuagoa. Eta ez dakit nik: alargundu zirenez 

geroztik, sartu zitzaidan zure haur gaixo hori errainetaraino. Etxe bakotxak ere 

izaiten du bere usaina. Eta nik usain berriari beldur. Hola noiz gelditua hemen 

mutil. Mutil eta... mutil zahar. 

ANTTES: Zer prediku ederra! Per Omnia secula seculorum! 

GANIX: Zer den burua galtzea! 

 

 

II AGERRALDIA 

Lehengoak eta MUTTU, gero ARANTXA 

 

MUTTU: (Sartu eta, eginen ditu oihu zonbeit) 

ANTTES: Hemen haiz, Muttu? 

MUTTU: (Oihuka) 

GANIX: Bai, bai... Ago ixilik, ago ixilik. 

MUTTU: (Keinuka galtza berriak dituela) 

GANIX: Nun erosi dituk? Merkatuan? Nork eman hiri sosa? 

MUTTU: (Oihuka) 

GANIX: Jaun Erretorak? Ontsa duk, ontsa. Mutiko pullita ago. Tira. Har zak ogi puska hau. 

Joan hadi orai? Utz gaitzak lanean. 

MUTTU: (Oihu ta espantuka) 

GANIX: Zer diok? Lanik gahe gaitukala? Hartarat etorri haiz hi, gu erroarazterat? Hoa 

hemendik fite. Bertzela... 

HAUR batek: (Leihotik) Hemen zegok, hemen zegok! 

HAUR guziek: (Batean) Muttua! Muttua! Errekan mihia galdua! Muttua! Muttua! 

MUTTU: (Leihotik haurreri oihuka) 

GANIX: Etzak odol gaixtorik egin, gizona. Gorrituko dizkiat, nik, noizbait horieri ipurdiak. 

MUTTU: (Aterako ditu biskotza goxoak eta xistu bat) 

GANIX: Norentzat dituk horiek erosi! 

ANTTES: Xistua neretzat xistua neretzat! 



GANIX: Zertako behar dugu zuk hori? 

ANTTES: Hedoiak geldiarazteko. Holaxet: tuuuuu... 

GANIX: Zer burua! 

ANTTES: Bertzela, joko baitute horiek elgar, gain hartan. 

GANIX: (Mutu-ri) Jan biskotxak, jan. 

MUTTU: (Buruarekin ezetz) 

GANIX: Norentzat dituk ba? 

MUTTU: (Baratze alderat behatuz) 

GANIX: Arantzarentzat? 

MUTTU: (Buruarekin baietz) 

ANTTES: (Atetik hedoieri beha) TUUUUU...! TUUUUU...! 

GANIX: (Muttu-ri) Utzak gure Arantza bakean. Eman neri goxo horiek. Nihaurek emanen 

ditiat, Arantza-ri, hire izenean (Muttu baratze alderat abiatzen) Norat hoa? Ago 

hemen. Eta berritz ere atzemaiten bahaut nik Arantza-ren ondotik, ikusiko duk. 

Badik harek baratzean nahiko lan, hire beha egon gabe. Entzun duk. Hoa. Ogia 

janen duk bidean. Aditu duk? Hoa! 

MUTTU: (Lotuko da oihuka) 

ANTTES: (Leihotik hedoierei) Tuuuuu...! Tuuuuu...! Hi geldi! Hi aintzina! Tuuuuu...! 

ARANTXA: (Baratzetik heldu, aitzurra dilindan) Hemen zare Muttu? Zer berri merkatu hartan? 

Galtza berriak dituzula? Zer gizon pullita! Goxoak ere bai? Norentzat dituzu? 

Neretzat? Milesker, gaixoa, milesker. Nola? Zer? Muxu behar duzula? Ez gizona, 

ez, egun ez da Basko! Andre Maritan emanen dautzut potta! Zer erraiten? Andre 

Mariak urrun derela! 

GANIX: Hoa hemendik! Nardatzen hasia nauk eta. 

ARANTXA: Etzazula hola igorri, Ganix! 

GANIX: Ongi baitakit nik honen berri. Hoa! 

HAURRAK: Muttua! Muttua! 

MUTTU: (Haurren ondotik oihuka joanki) 

ARANTXA: (Atetik) Agur Muttu! Milesker!! 

ANTTES: Hedoi horiek ez gelditzen! Ez eta iduzkia! Izarrak ere ez! Omen!! Omen!! Eta horiek 

elgar joiten badute? Akabo gira! Beharrik nago ni hemen, gain hartan antolatzeko 

pittat «zirkulazionea»! 

 

 

III AGERRALDIA 

GANIX eta ARANTXA. ANTTES leihoan 

 

ARANTXA: Jainko maitea! (Jartzen da) 

GANIX: Zer duzu? 

ARANTXA: Izerdia! Iduzkiak berotzen baitu gure baratze hortan. 

GANIX: Zato hunat. Freskatuko zare hemen, burdinari joka sutegi ondoan. 

ARANTXA: Aitzurra nun duzute, aita? 

ANTTES: Aitzurra? 

ARANTXA: Lurra prest dut. Lur sagarra ereiten hasiko bai nindaken segidan? 

ANTTES: Lursagarra egiten? Kasu! Kasu! Lainu gorriska, ipurdi arin horiek ez baitira barnea 

hutsik heldu. Agian bai... Beharba ez... Kasu beti. 

ARANTXA: Bainan aita, zure errana egiteagatik baratzea ere desertua bezalaxe gugu: porruak 

egiteko elurra heldu dela, babak landatzeko baazuzari beldur, batean galernea 

dela eta bertzean idortea... Zato baratzeraino aita. Deusik ez da. Bizpairu aza 

elgarri begira. Bertzerik ez. 

ANTTES: Ni baratzerat egun? ez, ez, ez, ez,... Astoaren beharri koloreko lano apal horiek 

Larrun gibeletik ageri direla, etxe barnerat, etxe barnerat zalu. Horiek ekar 

dezakete harria ere. 



GANIX: Hedoi osoa buru gainean hartuko balu! 

ARANTXA: Zer egin behar dut, Ganix? 

GANIX: Lot zaite, gaixoa, lot zate. Goseak hilen bai gaitu bertzela. Saku hortan duzu lursagar 

hazia. Emanen dautzut nik, sarri, esku-golpe bat. Fraideak jin beharrak omen 

dira sarri iluntzean, kurutzea ta ezkilaren xeka. Oraino ez ditut eginak. Bainan... 

(Ganix-ek erraten Arantza-ri sakua bizkarretik dilindan) errazu Arantza: 

«Eguzkitza»ko Marixan-en ezteietarat gomidatua omen zira zu ere. Ez dautazue 

orai ere zuek neri deusik erran baina, nik usaina hartu. Noiz dituzute esposak? 

ARANTXA: Heldu den larunbatean. 

GANIX: Joanki zira? 

ARANTXA: Ba pentsa! 

GANIX: Zer duzu ba? 

ARANTXA: Gogorik ez. 

GANIX: Gogorik ez edo... soinekorik ez? 

ARANTXA: Zaude ixilik gizona, zaude ixilik, sosokeririk erran gabe. 

GANIX: So-so-ke-ri-a? Etxe barneko berriak ez jakinez usaindu egiten nik, usaindu. Nor 

dautzue espos-lagun emana? Pierres ez? Naski? 

ARANTXA: Omen! 

GANIX: Hura lagun eta zuk gogorik ez? 

ARANTXA: Bai! Zertako Pierres-ekin ibili? Hura etxe oneko semea duzu. Haren burasoak etxe-

jabeak. Barrukian badituztela... zenbat erran dute? Hogoi buru edo... 

GANIX: Eta bon... Pierresen burasoak barrukian ukanen dituzte beharba, beharba!, hogoi 

buru. Bainan sudurrian bi zilo heiek heiek ere, gu bezala. Eta horiek ere gure 

gisa: sortzean jin eta hiltzean joan. Mutikoak maite bazaitu... 

ARANTXA: Ez dakit nik... 

GANIX: Eta bon. Harek deitzi ditzala hamasei behiak. Badu nahiko lan. Zuk eltzekaria 

arrimatuko diozu. Ezkontza? Bizitzaren berritzeko egina dauku Goiko Harek. Eta 

ofizio hartako ez duzu ez eskola eta sosaren beharrik. Bizitzaren berritzaileak 

begoz gazte, eder eta garbi. Gazte? Neretako haurra zira zu beti. Altzuan jarrita, 

ttuttua nere eskutik hameka aldiz hartua. Orhoitzen zira, nagusia? Hunek 

bizpairu hilabete... zu alargundu berria... 

ANTTES: Urte hartan egin zituen eurialde izigarri heietaz orhoit zira? 

GANIX: Zer eurialde ta zer debru! Lano madarikatu heiek utzkizu gizona, bere gisa, errotuko 

gaituzu, errotik; errotuko! (Arantza-ri goxoki) Zuk ama galdu berria ta, ez nahi 

Muttua hartu nere eskutik. Zer lanak! Egun batez etorri zitzarran bururat: To, eta 

nik, hunen ama zenaren puskak emanen banitu soinean? Haren mottua buruan 

ezarri eta, harek ibiltzen zuen puska zahar batekin estali nuen gorputza. 

Geroztik? Zapla, zapla, zapia, edaten zenuela esnea, amaren altzuan zinelakoan 

naski. 

ARANTXA: Ganix, zer gauza pullita! 

GANIX: Pullita? Zu bai orduan pullita. Orai ederra omen zira. Ez dakit nik? Norberak 

altxatutako haurra, haur duzu beti. Bainan hurbiltzen zaizkizun mutiko gazteen 

begietan irakurtzen dut nik zure edertasunaren berri. Eta hirugarren hura, hura 

bai, hura utzi nere kondu: eskualde huntako iturrietan ez da gure haurra baino 

iturri garbiagorik. Nik gure erraiten. Lege zaharreko mutil eta neskatoen usai 

zaharra, gure naguzi, gure etxea, gure haurrak... Paperetan ez baina... 

ANTTES: Zer duk? Orai ere predikoa? (Kantuz) Dominus vobiscum... 

ARANTXA: Tira, tira, joanki naiz ni lanera, zuek elgarri mokoka lotu baino lehen. 

GANIX: Elgarri mokoka? Hartako ere behar baita umorea! Bainan entzun ongi, Arantza: Ni 

bizi banaiz, ukanen duzu zuk ere ezteietako soineko berria. Zer ba! 

 

 

IV AGERRALDIA 



ANTTES, GANIX eta PELLO. Gero MAYI 

 

PELLO: Nor ari da hemen meza emaiten? Hemen ere apezak nagusi? Gure denboran etzen 

holakorik. Eliza barnean egoiten ziren apezak lehen. Eliza bidetik urrunsko, 

mozkorrak ez zuen apezarekin topa egiteko hirriskurik izaiten. Hola mozkorra 

trankilago bizi. Eta apeza ere bai. Elgarren errespetuan. Bainan orai? Orai ez 

paita gehiago errespeturik. Ez mozkorrak apezarentzat ez apezak 

mozkorrarentzat... 

  Gora beti merkatua! 

  Sosa duenak tratua! 

  Egarri denak arnoa! 

  Bakotxak bere gustoa! 

  Gora Mundua!! 

 Ori! Anttes arotza! Le Marechal Anttes!! 

 Nola dira lano horiek nagusia? 

ANTTES: Huuuuu..! Orai ere ilun, ilun... 

GANIX: Lanoak? Beti izanen dituk ilun! Ez bai ditek, gaixak, ura beizik tripan! 

ANTTES: Zer behar huen, Pello? 

PELLO: Bakea. 

GANIX: Edan ezak xorta bat. 

PELLO: Neurrian! Ni neurrian beti! Neurrian! (Edanez) Herriko Erretora... herriko auzapeza... 

herriko midikua... herriko mozkorra... lau gizon gaituk herrian eta... ezin elgar 

aditu! Nik erraiten dutana: bizi gaiten bakean! Bai zera! Erretorak auzapeza 

begitartean izanki, auzapezak midikuari ezin ikusia, midikuak mozkarrarengatik 

zernahi erranka;... lau gizon izan herrian eta, ezin bakean bizi. Ni ez bai nauk 

mozkor bat. Ni nauk herriko mozkorra! Eta hori zer duk? Ofizio bat. Nik, aita 

zenarengandik ikasia. Harek ere, berrogoi ta hamar urte egin zian hementxe, 

herri huntan, mozkor plazatua. Eta nik orai hari segida hartu. Gure aita zenaren 

enterramendua gogoan duk, Ganix? 

GANIX: Hemen ez da bertze holakorik ezagutu, Pello. 

PELLO: Ni ere, esperantza hortan bizi nauk ba. 

GANIX: Tira gizona, bertze xortano bat... 

PELLO: Ez, ez, ez, ez! Mozkor batek edanen dik eman ahala, zernahi. Herriko mozkorra... ez 

duk gauza bera. 

GANIX: Herrian denek errespetatzen haute, Pello. Haurrek ere. 

PELLO: Nik ere denak errespetatzen bai dizkiat. 

ANTTES: Pello! Ator huna (Ixilik) Gorde zak hau hiretako. Bi gizon badituk herrian: hi eta ni. 

Bertze guziak gizonak dituk, gixonak. 

MAYI: (Atetik) Jainkoak arratsalde on! Ari zaizte karraskan? 

PELLO: (Ate barnetik) Pasé madam, pasé. Lé fam abor! Pasé palanté! Eskibus mi! Orreboir 

mamasel! Gora mundua!! (Eta joanki da). 

 

 

V AGERRALDIA 

ANTTES, GANIX eta MAYI 

 

ANTTES: (Mayi-ri) Zer hehar zinuen, gaixoa? 

MAYI: Etxeko aitzkorarekin igorria ninduten xorroztarazteko. 

ANTTES: Jarri ba hortxet. Eta egon. Laster egina dugu zure lana. (Ganix-i) Xorrozt zak hau. 

Edo... ahantzia duk xorrozten? 

MAYI: Bai, bai. Ez naiz presatua. Etxeko lanak eginak bai ditut. 

ANTTES: (Kutxu zahar batetik, aterako du urtzo bat bizirik egur puska bati-lotua) 

GANIX: Eta? Zuen atso pullit hura, umore onean duzute beti? 



MAYI: Gure amatxi? Bai, bai. Sekulan baino azkarrago dugu. Apetitu ona eta indarrak 

hobeak. Egun ere, beharri ondoko izigarria emana dit jeiki orduko. 

GANIX: Hobe hola, hobe. 

MAYI: Harentzat bai hobe. Indarrak pittat ttipitzen ba litzaizkio ahatik ez nuke nik nigar 

eginen. Haren esku gogorraren aldean, zer da pilotariarena? Huuuug! Eta nik 

arhantzia!: Anttes! Amatxiren partez, heldu den ortzegunean merkaturat jitekoa 

bai da, zer denbora eginen du? 

ANTTES: Huuuuu...! 

GANIX: (Sutan) Baina, baina, baina... zer denbora? 

ANTTES: Zer denbora, bai, zer denbora! Anttes arotzaren fama zabaltzen hasia baita. Oraiko 

Anttes ez bai duk lehengo gaixo ferratzaile soso hura. Izpiritua hasia bai zaio 

xorroxten. Eta jendea ohartu. Ortzeguneko erran duzu? Huuuuum..!! Haize hego 

hunek bustana eurian sartua baitu! 

GANIX: (Sutan) Zuen amatxiri, huna zer erranen diozun: Guri denhora galarazten ibiltzea 

baino, hobe lukela etxeko idiak hunat ferratzerat igorri. 

ANTTES: Nagusiak behar luke manatu, hemen ere. 

GANIX: Bai. Eta debruak manatzen. Debruak bai, debru gorri adardunak! Infernua bai da 

hau, infernua! Hola bizi? Etxe madarikatu huntan? Bizi! Hau da bizitzea? Egon, 

egon! Laster aspertuko ba naiz ni ere! Eta egun batez hemengo usainak 

nardaturik urrundu behar ba nintzaizue, ez gero nire ondotik arrastaka ta oihuka 

etorri. Utz nezazue bakarrik, bide hegiko xoko batean leher egin behar banu ere! 

ANTTES: (Mayi-ri) Ikusten? Holako predikari pullitak ditugu guk etxean. Gredo in unum 

Deum!... (urtsoa hartu eta Mayi-kin joanki delarik pulliki baratze alderat:) Paris-

eko berriak, haurra, Paris-tarreri behar zaizkie galdetu. Eta hedoien berriak ere 

gauza bera: hedoietan bizi direneri. Zato, zato. Baratzean badut haritzaren 

punttan, etxola ttipino bat emana. Handik mintzatuko zaiku hau. Gaskoinak 

bezala ditugu hauk, haurra. (Elgarrekin mintzatuko zizkizu aije, ta guk ez 

konprenitzen! Zato, zato. Goazen baratzerat, goazen. (Joanki dira). 

 

 

VI AGERRALDIA 

 

 Ganix ilun eta goibel aiitzurra zorrozten hasiko. Ezkerreko leihotik, gizon multso bat 

ageriko oihuka, zerria organ sartu nahiz ate hegian, bospasei tratulari egonki behi baten 

bustan-azpi eta errapeari beha. Haurrak ere noiznahi ageriko, Ganix gaixoari trufaka. Gizon 

zahar bat pasako, ate aintzinetik, bertsu berriak kanta eta saltzen. Arrabots, oihu, marruma, 

burdin soinu, mokokaldi kantu eta bertze, ageriko dira merkatu usainekin batean, noiz nahi 

eta nun nahitik. Bitartean sartuko Mattin. 

 

GANIX: To! Mattin Urruña-koa! Sar hadi, sar! Zer huen hola? Tratu tzarra egin? 

MATTIN: Tratu tzarra? Tratu tzarrik ez duk munduan gizona, lo ez direnentzat. Ixilik zaizte 

hemen, merkatu egun bateko! 

GANIX: Zer ator hi ere? Gu erroarazterat? 

MATTIN: Pulliki gizona, pulliki, ez nauk hartarat etorria. 

GANIX: Ez, ez. Gu ere zalu abiatzen bai gaituk. Egun guzia odol tzarra egiten ari gaituk eta, 

gero... 

MATTIN: Zer ba. Behar da barkatu. 

GANIX: Hobe hola. 

MATTIN: Denborak egiten dik hori. Denbora sapa hunek... 

GANIX: Debru zahar arraioa! Ez zakala etxe huntan denbora aipa aditu duk! Lano ustel zikin 

horiek gaitiztek errekan sartu. 

MATTIN: So! Soooo, gizona! Soooo! Orai ere orga sartu diat nik basan! 

GANIX: Zer behar huen? 



MATTIN: To! Behorra ferratu. 

GANIX: Hemen? Gure etxean? Nun duk? 

MATTIN: Bidean diat, mutikoarekin igorri. 

GANIX: (Goxoki) Ongi duk. Ferratuko diat nik behorra, behar bezala. Eta... gaizki erranak 

barka. Ago. Behar duk hik ere gure arnotik jastatu. (Edanez) Lehengo behor 

gorriska goxo hura izanen duzute orai ere? Zer behorra! 

MATTIN: (Kexu) Ez, ez. Saldu ginian hura. Oraigo hau hobea duk bai, laneko ta... 

GANIX: Nundik ekarri duzute? 

MATTIN: Hau? Zeaaa... Zeretik, gizona... «Largain»etik» Zer ba? 

GANIX: «Largain»eko behorra? Ez duk hori abere xuriska buztan luze bat, behin karrua 

errekarat ereman eta, geroztik maingu gelditua? 

MATTIN: Ba! Ahantzi dizkiat nik aspaldi kontu zahar horiek, gizona. 

GANIX: Hik ahantzi? Nik ez ba. Behor ustarkari urde zikina! Famili guzia ere bera bezalakoa 

dik horrek. Ezagutzen diat aspalditik, horren arraza. Horren ama zenaren ahizpa 

zaharrenak ereman zizkian «Ibarrondi»ko Koxemari-ri, ausiki batez, eskuko hiru 

erhiak. Eta horren aita zena baino ostikari famatuagorik ez dit nehorek ezagutu 

eskualde huntan. Hunkizak hemen, hemen gizona, bizkar hezur huntan. Ez duk 

koskorra atsemaiten? Haren orhoitzapena diat hori ere. Eta alaba ez omen duk 

aita-amak baino goxoagoa. 

MATTIN: Gizona, gizona! 

GANIX: Eta zer uste duk? Debru zahar ari hemen ferratzen ibiliko gaitukala gu? Pobreak 

gerala ta, ostikotik bizi? Hoa, nahi ba duk bertze arotzarenganat. 

MATTIN: Gizona! Ez hadila hola izitu! Bertze aldi batean, ekarriko dizkiat ferratzerat etxeko... 

bildotxak. 

GANIX: Zer uste duk? Hik emanikako ogi puskari beha naukala? ez nauk gose! 

MATTIN: Egarri behar ba...? (Badoa) 

GANIX: (Oihuka) Urde zikina! Baduk hik ere, hire beharraren arrazako itea! 

 

 

VII AGERRALDIA 

 

ANTTES: (Baratzetik heldu) 

 Nola erranen diozu amatxiri? 

MAYI: Ez duela bustiko bere parasola. 

ANTTES: Jin dadila trankil. Ez du izanen euri... 

 Ez ba da zeruan lanorik ageri. 

 Eginen dautazu orain manatua? 

MAYI: Zure serbitzuko nauzu ni, gaixoa. 

ANTTES: Entzun ongi. Huna. Zoazi laisterka eta ekar-azu bi sos urtzo bazka. 

GANIX: Gizonak goseak eta urtzo asetzen? 

ANTTES: Noiztik ez nagusiak etxean manatzen? 

GANIX: Bazkaltzeko ba nu xingar zarrano bat! 

ANTTES: Tripa betetzea ote duk legetzat? 

GANIX: Obe dut ixildu, haurra bai dut hemen. 

ANTTES: Zoazi laisterka eta jin lehenbailehen (Mayi joanki da) Zer duk hik hoin ilun? Errazak! 

Mintza adi! 

GANIX: Bihotza nigarrez ta tripa kantari. 

ANTTES: Tripa! Beti tripa! Pizt-adi gaixoa! Zertako eginen duk odol gaiztoa. Etxe barne 

huntan zerbeit ez ba doa. Ni xoroa banauk, lanoetarat noa (Joanki da) 

 

 

VIII AGERRALDIA 

 



 Ate aintzinetik artalde bat pasatuko da, artzainak bere ondotik xixtuka derama. 

Ardien artetik ezin ibiliz, Kontresi bizikleta eskuan heldu. Sartzen da. 

 

KONTXESI: Akabo eta akabo! Azken eguna dut, azken eguna! 

GANIX: Zer duzu Kontxesi? Zu ere ez kontent? 

KONTXESI: Merkatu egunarekin ez nauzute ni berriz etxetik kanpo ikusiko. Jaun erretorak 

belauniko galdaturik ere. Oihu marruma, adar kolpe, ostiko, ziminokeri... 

GANIX: Mutxurdinentzat ez dire ba merkatu egunak ederrenak izaiten? 

KONTXESI: Merkatu egunak? 

GANIX: Holakoetan jakiten baitira inguruko berri eta ixtorio guziak. 

KONTXESI: Bai! Ni bezalako apez neskato batek ez du holako ixtorien jakiteko merkatu 

egunen beharik izaiten. 

GANIX: Nola duzute jaun erretora? 

KONTXESI: Xahartzen gaixoa. Egunetik egunerat xahartzen. 

GANIX: Gure nagusia bezala, beraz, zuena ere? 

KONTXESI: Zaude ixilik gizona! Zuen nagusia, bera ibilki da. Gurea aldiz, nere besotik. 

Bakarrik meza emaiteko ere ezpaita trebe. Ahantzi egiten ditik guziak. Egun ere, 

prefazio guzia nik kantatu behar izan diat aldare gibeletik. Xahartu zaigu gaixoa! 

Eta, gero eta lan geihago izanki! Konfesatzeko ere, sekulan baino gizon multso 

haundiak jiten zaizkio Ezpeletatik; eta Senperetik eta, Saratik eta, Urruñatik 

eta... 

GANIX: Konfetzatzeko? 

KONTXESI: Zer ba! Ez baitu aditzen!! Eta aditzen dituenak ere laster ahanzten. Nahi nintuzke 

ikusi horien arima beltzak! 

GANIX: Beraz, guri bezala zueri ere? 

KONTXESI: Zueri bezala? 

GANIX: Guri ere ez bazaizkigu zaldi prestuenak hurbiltzen. Eta zu, nola bizi zira, Kontxesi? 

KONTXESI: To! Erretor neskato gehienak bezala: Geroko esperantzan ni ere: Goizean apez 

mutil eta eguerditan sukaldari. Egunaz zangoak mugi eta gauaz beharriak erne. 

Gazte denboran amodiorik ez eta zahartzean... 

GANIX: Oraino ere... 

KONTXESI: Uste duzu? 

GANIX: Ez! ez... Tira, tira,... Ez, ez, ez... 

KONTXESI: Ori! Zer uste duzu? Zure beha nagola? Ez nuke nik gure jaun erretora utziko, zu 

bezalako kainkailu baten gatik. 

GANIX: Gurea akabo da, Kontxesi! Orai hogei eta hamar urte, gogoan duzu? 

KONTXESI: Ba! Ahantziak ditut nik denak. 

GANIX: Nik ez, Kontxesi. Bortz orenetako mezarat hameika aldiz joana nauzu, gazte 

denboran, ez beti otoiz egiteko. Zu han egoiten bazinen. Neska pulitagorik ez dut 

ikusi geroztik. 

KONTXESI: Orduko Ganix ere mutiko ederra zen ba... 

GANIX: Zuk zure apeza ez utzi nahi eta... Nik ere ez nere arotza eta... 

KONTXESI: Lege zaharreko zonbat neskato, ez dira hola mutxurdin geldituak. 

GANIX: Ni bezalako mutil soso zonbat ere. Zer nahi duzu... Zer nahi zinuen Kontxesi? 

KONTXESI: Erretor jaunak, igorria nau zuen ganat. 

GANIX: Gure ganat? 

KONTXESI: Bai, eta ez eskuak hutsik. Huna. (Eskuan zuen paketa emaiten dio) 

GANIX: Zer ari zaizte, Kontxesi? 

KONTXESI: Idek ezazu, idek. (Emazteki soineko pulit bat ageriko) 

GANIX: Aitaren eta semearen... Nere esku zikin hauekin. Zer gauza ederra! Bainan... Hau 

zertako dugu guk, Kontxesi? 

KONTXESI: Zuen Arantzarentzat, ez litaike gaizki, nik uste. Holako neska pullita! Marixanen 

ezteiak ez urrun eta... Gure jaun erretorari ekarria zioten bere iloba batentzat. 



Eta hura zuetaz orhoitu. Bainan entzun ongi, Ganix: Hau bego hol-hola, gure 

artean, ixilik. Nehork ez baitu gure arteko berri jakin beharrik. Entzun? 

GANIX: Gaixo erretora! Gogortua dela? Zerbait entzun du ahatik. 

KONTXESI: Kolore hori polliki joanen zaio zuen Arantzari, nik uste. 

GANIX: Bainan... Kontxesi... Berantegi heldu zaizte. 

KONTXESI: Berantegi heldu? 

GANIX: Aspaldian etxean du, gure Arantxak, Marixanen esposetako soinekoa. 

KONTXESI: Erosia diozute? 

GANIX: Eta zer ba! Zer uste zinuten, Kontxesi? Mixerian ginela? Oraino ez gaituzu hoin 

behera eroriak, Kontxesi. Neskak berak hautatua dizu, aspaldi, bere gustuko 

soinekoa. 

KONTXESI: Herrian zer ari dira ba? Bekaizkeriaz zernahi erraiten? 

GANIX: Gaixoa! Herriaren mihi luzekeriari begira zagoste! 

KONTXESI: Ahalgetua nauzu, Ganix, ahalgetua! Gure jaun erretorari zer erran behar diot nik 

orai? 

GANIX: Erranen diozu hola: Ez diogula soinekoa hartuko. Bainan estimatu bai, lur idorrak, 

euria estimatzen duen bezala. 

KONTXESI: Jesus! Jesus! Ahalgetua joanki naiz, Ganix, ahalgetua! 

GANIX: Ahalgetua? Neri aldiz, freskatu naizela iduri zaut, Kontxesi, freskatu! 

KONTXESI: (Atetik) Ostiko on bat hartua dut eta, ez nukela orain adar kolperik hartu behar. 

GANIX: Zoaz gustian, gaixoa, zoaz gustian. Jadanik hasia duzu rnerkatua ttipitzen. 

 

 

IX AGERRALDIA 

 

GANIX: Mihi luze madarikatuak! Herriko mihi luze horien mozteko nun diat nik aizkora? 

Soinekorik ez! Egia dute bai: soinekorik ez. Bainan egiarekin egiten baita 

gezurrarekin bezain bat kalte. (Leihotik oihuka) Eup! Ez hi, ez... Bertze mutiko 

hura... Hi bai, hi... Urruñako Mattin ikusi duk? Hor izanen duk ostatuan... Erran 

zaiok agertzeko... To, Mattin! Ator hunartino, gizona! Jiteko erran diat!' Ahantzkik 

lehengoak gizona! Garbituko dizkiaguk horiek denak! (Sartu eta bere baitan 

baratzeari begira) Ukanen duzu, haurra, zuk ere zure soinekoa! Bainan bertze 

neskek bezala, zuk ere: Zuhaurek erosia. Hortako, behor zahar horrek ostikoz 

eta ausikiz suntsitu behar banau ere! 

 

 

X AGERRALDIA 

 

MATTIN: (leihotik) Zer duk? 

GANIX: Sar hadi, Mattin, behar gaituk mintzatu. 

MATTIN: Zer duk aintzinean erranak ez balio? Hitz bateko gizona duk egiazko gizona. 

GANIX: Aintzinean ez nauk ni mintzatu. 

MATTIN: Nor huen ba hire lekuan? 

GANIX: Nor? Hau. (Arno botila erakusten dio) 

MATTIN: Ba! Guri ere gertatzen zaizkiguk holakoak. Orai ari haiz hi, orai, gizonki mintzatzen. 

GANIX: Igor ezak, iluntzean, hire behor hura. Ferratuko diaguk, guk hemen. 

MATTIN: Hori duk, hori, behar bezala mintzatzea... Mila liberetan eginen duk lana? 

GANIX: Ez. 

MATTIN: Baietz, gizona. 

GANIX: Ezetz. 

MATTIN: Zenbat behar duk ba? Bi? Huna hemen. Hartu. 

GANIX: Lana egin eta pagatuko dixk, bizi ba gaituk bederen. 

MATTIN: Har zak, gizona. 



GANIX: Ezetz. 

MATTIN: Eskualde huntan ez duk, gizona, hi baino kasko gogorragorik. Adizak. Gure behorra 

ez duk gaiztoa berez. Baina gaizki altxatua izanik etxekoeri gaina hartua. 

Arotzarekin beldurtzen duk piskat. Barne onekoa baituk berez. Hurbil hadi pulliki: 

ahal baduk kantuz. Soinua maite dik izigarri. Atxik dezakok zangoa kolpez: ran! 

Lehen kolpea atxikitzen ba diok, trankil haz gero. Hartzak, aintzinetik, arno 

xurruta bat. Ba haiz? 

GANIX: Oraino bai, banauk. 

MATTIN: Erran bezala beraz? Ikusi arte? 

GANIX: Bai, bai. Ikusten bagaituk... 

MATTIN: Eduri duk gerlarat bahoala! Behor zahar batengatik, gizona, hoinbertze espantu? Ez 

duk geihiago zorrik. 

GANIX: Hortan... ez hago, nik uste, egitik urrun. 

 

 

XI AGERRALDIA 

 

MAYI: Zer duzu hola, gaixoa? Lo? 

MATTIN: Lo edo... 

MAYI: Huna hemen urtzo-bazka. 

MATTIN: Ontsa duzu. Jar zaite hemen. Heldu naiz berehala. Aitzurra ere ahantxu dut. (Bere 

baitan:) Behar diot soineko kolorea galdetu. Xuria beharba? Bera beltzarana 

baita, gorriak ere ez dio, nik uste, itxusi emanen... (Baratzeko atetik joanki). 

MAYI: (Jarririk. Josteko puskak aterako ditu sakutik eta ikusleri beha:) Noiz arte atxiki behar 

naute ni hemen xoro hauek? Eta nik denbora galtzea ez maite! Mixerian dagoz 

hauek urratuak! Oraitxet jakina dut plazan: etxeko alabari soineko berria egiteko 

ere, ez omen dute sosik! Ez nindake ni etxe huntarat esposatuko ez eta ez 

eta...!! 

 

OIALA 

 

SOINULARIAK 

 

 

 

BITARTEA 
 

 Mayi eta bi fraideak: Aita Joanes zaharra eta Aita Unai gaztea. Bi fraideak sartuko 

dira; Mayi, jarririk, sagar gorri baten jaten ari. Gero agertuko dira arotza, Katalin eta 

bertzeak. 

 

AITA JOANES: Hemen da. Sar gaiten. Ta... hauek nun dira? 

 Nik manatua ez badute egina 

 Beharko dituzte entzun, orai, nik erranak 

 Zintzo behar bai dira bete hitz emananak. 

 Galdetua nien, han mendi mendiko, 

 burdin gurutze bat eliza gaineko. 

AITA UNAI: Nik behar bai nuen elizako ezkila 

 Etorri nauzu, egun haren bila. 

 (Mayi-ri beha). Aita Joanes! Behazu 

 neska pollit hau... 

AITA JOANES: Fraideak hobe du lurrera burua 

 lastoak errexki hartzen baitu sua 



AITA UNAI: Bainan Aita Joanes, aingerua baita! 

AITA JOANES: Emaztekietan aingerurik ez da! 

 Ta zuk, Aita Unai, fraide ta gaztea 

 Hobe duzu ez geldi nexkatxeri beha 

AITA UNAI: Zer du eskuetan? To! Sagar gorria! 

AITA JOANES: Debruak badu beti aitzakia 

 Dela sagar, lore, xori edo irria 

 Bekatuko bide duzu emaztekia 

AITA UNAI: Bainan Aita Joanes, nun da bekatua? 

 Nik ez dut bekatuz ikusten mundua 

AITA JOANES: Egungo fraideak! Bekatua nun den?... 

 Gizonaren baitan: hemen! eta hemen!!! 

AITA UNAI: Nola beteko zait barnea bekatuz 

 Otoitzean ere ari banaiz kantuz? 

 Eta Jainkoaren beti esperantzan 

 Argi lotzearekin botzen banaiz dantzan? 

 Ari banaiz dantzan Jainkoari buruz 

 Nola beteko zait barnea bekatuz? 

ANTTES: (Baratzetik heldu, entzun ditu azken bertsu hauek eta:) 

 Gure Aita Unai beti alegera 

 Ta Aita Joanes, aldiz ilun ta minbera 

 Bietarik nor den Jaunari hurbilena 

 Zaharra beharba... Agian gaztea 

 Agur Aita Joanes! Aita Unai adio 

 Bi fraide... ahotz bat 

AITA JOANES: Hiru bekatari! 

ANTTES: (bere baitan:) 

 Fraidetan, nik uste, gauza bera izanki 

 Zaharra mokoka, gaztea kantari 

 Ni, xoroa bainaiz, mintzo ahal naiz garbi 

 (Anttes joaiten da gurutzearen xeka eta ekartzen dio Aita Joanes-i: «Oi Jesus 

Gurutzean» kantuz:) 

 Zuk manatua bezala 

 Egina dut gurutzea 

 Nik sutan burniari 

 Emana diot moldea 

 Elizaren gainean aski duzu emaitea 

 Gure mendiko elizanoa 

 Iduri luke urtxoa! 

 

(Aita Joanes-ek hartuko du gurutzea. Aita Unai onduan du.  

Ahotza, anartean, aitzurrarekin joaiten da haurraren ganat.) 

 

AITA JOANES: Gurutzea duzu lagunik onena 

AITA UNAI: Bainan Aita Joanes, gure Jainko dena 

 Ez baitzaizu beti bizi gurutzean! 

 Atsegin hartzen du gizonen artean 

 Eta badut uste, mundu huntan zela 

 Holako etxetan laketzen zuela. 

ANTTES: (Mayi-ri) Haurra! Ez dituzu fraideak agurtu behar? 

MAYI: (Buruarekin ezetz) 

ANTTES: Zer duzu ba? 

MAYI: Zaharraren muturrak izitzen nau. 



ANTTES: (Aita Unai-i) Orai gure txanda. Huna hemen ezkila, eliza gaineko. 

AITA UNAI: (bere nagusiari) Joan naiteke bila? (Ahotzaren eskutik hartuko du fraide gazteak 

ezkila. Begiak argituko zaizkio, eta ezkila eskuan duelarik, hasiko da bertsotan). 

AITA JOANES: (Gurutzeari) 

 Nik emanen zaitut eliza gainean 

 Gurutzetik landa dena baita gezur 

 Mendiko artzainak zu ganat hurbilzean 

 Bekatuz badira, har dezaten beldur. 

AITA UNAI: Nik elizatxoan ezarriko ezkila 

 Ta hari soka eman ta sokatik tira 

 Aizeak ibilki ezkilen soinua 

 Atzeman nezazun bazare galdua. 

AITA JOANES: Emaiozu, Jauna, gurutze hunekin 

 Urriki ta bedur bekatariari 

AITA UNAI: Nik sokatik tira argia hastearekin 

 Esperantza osoa diot eman nahi. 

AITA JOANES: Iguzki ondotik gaua urbilzean... 

 

(Mayi haurra, nihor ohartu gabe  

fraide gazteari hurbilduko da eta,  

ezkila jotzen hasiko zaio: tan, tan, tan, tan...  

Denak harrituko dira. Anttes irriz lotuko da). 

 

AITA UNAI: Barka zazu, otoi, Aita, ez nintzan ni 

 Haurra hurbildu zaut eta bera izaki 

AITA JOANES: Haur bat? Hola? Irriz? Zu ganat etorria? 

AITA UNAI: Beharba ekarki du Zeruko argia? 

 

(Haurrak, berriz ere, ezkila joko: tan, tan, tan, tan...  

Eta Aita Unai kantuz hasiko da.  

Gero haurra abiatuko da dantzan eta kantuz.  

Haurraren ondotik bertze guziak ere xandaka.  

Arantxa, Ganix eta Anttes baratzeko atetik sartuko dira.  

Pello eta Muttu buruz burukatik.  

Kontxesik leiho gibeletik kantatuko du.  

Haurrek ere. Zeruko alegrantzia gisako bat  

sor bedi dantza eta kantuz). 

 
AITA UNAI: 
 Hunek erraiten dauku 

 Bere mintzairean 

 Bizi behar garela 

 Kantuz eta dantzan. 
ERREPIKA: 
 Tan, tan, tan, tan... 

 Bere mintzairean 

 Bizi behar garela 

 Kantuz eta dantzan 
AITA UNAI: 
 Hunek erraiten dauku 

 Kantuz eta dantzan 

 Bizi behar garela 

 Beti esperantzan 
ERREPIKA: 



 Tan, tan, tan, tan... 

 Beti esperantzan 

 Bizi behar garela 

 Kantuz eta dantzan 
MAYI: 
 Hunek erraiten dauku 

 Kantuz eta dantzan 

 Zaharrak behar zaretela 

 Bizi gure gisan 
ERREPIKA: 
 Tan, tan, tan, tan... 

 Beti esperantzan 

 Zaharrak behar garela 

 Bizi haurren gisan 
ARANTXA: 
 Ezkilak entzun ditut 

 Nintzen baratzean 

 Zerbait loreatu zaut 

 Neri bihotzean 
ERREPIKA: 
 Tan, tan, tan, tan... 

 Zagon baratzean 

 Lorea sortu zako 

 Ezkilak aditzean 
GANIX: 
 Ezkilak erran daute 

 Bere rnintzairean 

 Aberatsa naizela 

 Nere mixerian. 
ERREPIKA: 
 Tan, tan, tan, tan... 

 Ezkilak aditzean 

 Ohartu da zuela 

 Nigarra begian 
ANTTES: 
 Lanoetan nintzela 

 Ezkilak daut erran 

 Bertze zerbait badela 

 Lanoen gainetan 
ERREPIKA: 
 Tan, tan, tan, tan... 

 Anttes lanoetan 

 Bertze zerbait badela 

 Lanoen gainetan 
KONTXESI: 
 Gure Jaun Erretora 

 Ezkilak aditzean 

 Leihoan atzeman dut 

 Begiak Zeruan 
ERREPIKA: 
 Tan, tan, tan, tan... 

 Ezkilak aditzean 

 Leihoan atzeman du 

 Begiak Zeruan 
PELLO: 



 Ezkilak entzun ditut 

 Nintzan ostatuan 

 Hunen alegrantzia 

 Ez duzu arnoan. 
ERREPIKA: 
 Tan, tan, tan, tan... 

 Zagon ostatuan 

 Hunen alegrantza 

 Ez duzu arnoan 
HAURRAK: 
 Ezkilak erran digu 

 Bere mintzairean 

 Ganix penatu dela 

 Guk trufa egitean. 
ERREPIKA: 
 Tan, tan, tan, tan... 

 Ezkilak aditzean 

 Zeruko zelaietan 

 Aingeruak dantzan 
AITA UNAI: 
 Ezkilak ekarki du 

 Zeruko mintzoa 

 Dena bakea duzu 

 Eta amodioa 
ERREPIKA: 
 Tan, tan, tan, tan... 

 Apez gazte, laster 

 Herria eman duzu 

 Kantuz eta dantzan 

 Tan, tan, tan, tan... 

 Kantuz eta dantzan! 

 

(Peloren ondotik, sartu zen Muttu ere,  

eta espantuka dantzan hasia da.  

Kantu hauk bururaturik, Muttiko  

agertu da golpez. Eta oihuka lotuko da.) 

 

MUTTIKO: Zer ari zarete? Dantzan? Ni baino umore hobea duzu, beraz! 

GANIX: Zer behar duk? 

MUTTIKO: Nik ez dut beharrik. Zuek behar omen. 

GANIX: Zer behar? 

MUTTIKO: Gure behorra ferratu. 

GANIX: Nun duk? 

MUTTIKO: Gibeleko atean estekatua. Han ari ausiki eta ostikoka. 

GANIX: Mattinen mutila haiz hi? Urruñatik heldu haiz behorrarekin? 

MUTTIKO: Urruñatik bai, Urruñatik! Debru zikin rnadarikatua! Errekaraino eremana nau 

jauzika. Eta ni urean utzirik, abiatu zaut sororat. Han ibilia da itzulipurdika. Ni 

hurbil ordu, hura ihesi... Fuego! Azkenik arrapatu dut. Bota nau berriz zangoz 

goitik. Hurbildu zait gero, ni lurrean nengola. Usain egin eta... behazu ze ostikoa 

eman dautan. 

GANIX: Tira, Nausia goazen. 

ANTTES: Zertara. 

GANIX: Behorra behar dugu ferratu. 

ANTTES: Bainan gizona... 



GANIX: Tira, goazen. Atxikiko diot zangoa, usaian bezala. Zuk aski duzu, gero, izkinatik ferra 

emaitea. Atxikiko dut bai nik. Hunek ere (makila erakutsik) berotzen baitu, 

berotzen. (Muttikoari) Sar zak eskaratzean. Han ez zaik lerratuko. Azpia 

lurrezkoa baituk. 

ANTTES: Bainan gizona... 

MUTTIKO: Bai! Ez nuke nahi zuen ofizioa! Gure behorrarekin segurik! Munduko urre guzia 

gatik ere ez niozkate nik horri zapata berriak ezarriko. 

GANIX: Goazen. 

MUTTIKO: Bai, bai, goazen. Atxikiko diozue zuek zangoa. Ni egonen naiz urrundik begira, 

makilarekin. Ni ikusi ordu, abiatuko baizaut ausikika. (Ba doazi hiruak 

ezkaratzera. Bi fraideak eta Mayi bakarrik gelditzen dira). 

AITA UNAI: Aita Joanes! Eta nik lagunduko hanu. 

AITA JOANES: Behorra ferratzen? Zer? Burua galdu? 

AITA UNAI: Egia erraiten dut: ohoretzat nuke. 

 Mutilaren mutil, lanean saiatu. 

AITA JOANES: Hauen erokeri eta gaztekeria! 

 Zerurako ere orai lege berria 

 Gure fraide-etxean hau balitz nausia 

 Aspaldi nintzen ni ferratzen hasia! 

 Orai, Aita Unai, begiak lurrean 

 Erreka bidetik goazen mendira 

 Ilundu baino lehen behar duzu eman 

 Eliza gainean Gurutze ta Ezkila 

 (joaiten dira). 

MAYI: (ikusleri beha). Aitaren eta Semearen... Holako etxerik ez dut nihun ezagutua! Joanki 

natzaizue ni hemendik, ostiko tzar bat bildu gabe. Zuek ere hobe zinuteke nik 

bezala egitea. Zertako hemen egon, xoro eta mandoen artean? Ez nintake ni etxe 

huntarat aise esposatuko? 

 

SOINULARIAK ETA 

OIHALA POLLIKI 

 

 

 

BIGARREN ZATIA 
 

 

I AGERRALDIA 

 

 Barnetik Gaiiix, Anttes eta Muttiko. Agerian nihor ez da. Oihalak idekitzean, 

behorraren irrintzinak aditzen dira. 

 

GANIX: Polliki behorra, pooolliki txitxiu, txitxiu... Ooooola! Ooooola! poooolliki!... 

MUTTIKO: Hurbildu zaite oraitxet! Harat beha duzu! 

GANIX: Ago ixilik ergela! fxitxiu, txitxiu, poooooolliki behorra, polliki! 

ANTTES: Beharriak tente dizkik! Kasu! Laster euria! 

GANIX: Zato ttiki, zato ttiki, zato ttiki... 

MUTTIKO: Orai ez! Orai ez! Beha duzu eta!... 

GANIX: Ago ixilik!, zozoa! Bertzela hi ferratuko bai haut! Txitxiu, txitxiu, txitxiu... Bego erne! 

Bazaizte? Aitaren eta Semearen eta Izpiritu Sainduaren izenean... Oooooo! 

Ooooooo behorra!! Ooooooooo!!! 

DENAK: Sooooo! Sooooo!! (Behorraren irrintzina eta ostikoak aditzen dira) 

MUTTIKO: Beharritik estekatuko? 



GANIX: Buztanetik erran diat! 

MUTTIKO: Zango artean sartua baitu buztana! (Behorra irrintzinaka) 

GANIX: Atxik ezakok aintzineko beroa! 

MUTTIKO: Bego! bego! Hartu diot, to! Aiiiiii!!! 

GANIX: Zer duk? 

MUTTIKO: Boneta eraman! 

GANIX: Suduretik har ezak, sudurretik! 

MUTTIKO: Hortzak ere hor baitira! 

GANIX: Nausi nauk! Nausi! Esteka ezak hik orai beharrietarik! Hola! Hola! Hets ezakok orai 

ezkerreko begi hori! Lot ezakok azkarki! Hola! Hooooola! 

MUTTIKO: Buztanetik ere ba? 

GANIX: Ze ba! Ez zaik orai igituko! Behor zikina! Orai gurea haiz, gurea! Emak arno bonbil 

hura! Leher adi, nahi baduk, irrintzinika! Orai gurea haiz, ba! 

ANTTES: Gizona! Behor tzar batentzat hoinbeste espantu? Ferratu dizkiat nik ixilago hameka 

zamalzatz eta garaño! 

GANIX: Hatsa ezin hartuz ez banengo, emanen nioke nik ergel huni benar bezalako 

errepostua. 

 

 

II AGERRALDIA 

MATTIN eta ZORROILLO; gero PELLO 

 

MATTIN: (Atetik) Zato Zorroillo, zato. Hemen duzu behorra. 

ZORROILO: Behorra hemen? Ez diat nik behorrik ikusten, gizona. 

MATTIN: Ferratzen ari baitira. Xo! Deusik ez da aditzen? Ixila baita, gaixoa! Ez irrintzinik, ez 

ostikorik hor duzu geldi geldia, gaixoa. Zer erran, hura egin. Nun utzi, hantxet 

egon. Haurra seaskan bezala. 

ZORROILO: Behar diot ate gibeletik begi kolpe bat eman. 

MATTIN: Zertako gizona? Ez diozu nere erranari konfiantxarik egiten? Nik ez dut maite hola 

tratuan ibiltzea. 

ZORROILO: Erosi aintzin behar nikek, hatik, behorra ezagutu gizona! 

MATTIN: Ba, ba. Beha ezazu, beha ezazu. Bainan kasu! Hauek ez baitute maite, lanean ari 

direlarik kalakan artzea!! Behorra norbaitek ezagutzekotan nihaurek ezagutzen 

dut. Eta zuk behar bezalako behorra, hau duzu. Kito. Nahi baduzu har eta 

bertzela utz. Horra. Nik nahiago nuke zuk ez erostea. Merkeago eman baitazut. 

Mintza garbi: Ba edo ez? 

ZORROILO: Erran diat, lehen ere, zertako behar niken nik hire behorra: etxetik 

sagararnotegira eta sagar-arnotegitik etxera, karroan ttaka, ttaka, ttaka, 

deskantsuan ibiltzeko trankil. 

MATTIN: Gizona! Bainan gizona! Hartako egina iduri nere behorra!! 

ZORROILO: Zenbatetan duzu ba Mattin? 

MATTIN: Erran dizut lehen ere. Ez neri hameka aldiz gauza bera gadetzen ibili. Ez nauzu ni, 

goiti eta beheiti xoriak bezala ibiltzeko sortua. Aspaldi saldua nuen nik hori nahi 

izan banu. Bainan... holako behorra etxetik urruntzen ikusteak ere, bihotz-mina 

emaiten baitu. Ze nauzu! Jendeari bezala hartzen baita abereari ere amodioa! 

Azkenik saldu behar eta... saldu. Behorra eremanen dauzut mugaz bertze aldera, 

bihar. 

ZORROILO: Bainan... geroko lana, gero, hire kontu, he? Eta mugan harrapatzen baditek 

behorra... 

MATTIN: Mugan harrapatu? Ez zaio huni karrabinerorik hurbilduko. Egon trankil. 

ZORROILO: Beraz, erdia pagatuko diat oraitxet eta bertze erdia eginen diagu Oyartzunen 

bihar. 



MATTIN: Ez jaaaaaa. Konfiantxarik ez baduzu aski duzu behorra uztea eta akabo (Alegia 

joaiten da) 

ZORROILO: Zato gizona, zato! Har ezak ba. (Pagatzen dio ate zilotik beha, gero!) Ze behor 

pollita! 

MATTIN: Ba pittan! Eta prestua! Horrek du balio! 

ZORROILO: Ez da mogitzen ere. 

MATTIN: Mogitu? Horrek ez du bertzerik galdetzen: bere begi goxoekin nausiari beha egon. 

Horra. 

ZORROILO: Bainan... adi zak. Behor hori ez ditek beharrietarik estekatua? Buztanetik ere? 

Sudurra zertako zitek burni makilarekin hartua? Bihar hori... 

MATTIN: Gizona! Zu Oyhartzunekoa izanki eta, hemengo usaiak oraino ez ezagutzen? 

PELLO: (Atetik) Zer ari zarete hor? Hi orai ere? nexka gazte bati ate zilotik beha? Nungoa diat 

gizon animali hau? Igual zait neri, Kaliforniakoa izanik ere: gizona gizon duk nun 

nahi. Eta gizonari, behar zaio gizon gisa mintzatu. Beraz... entzun ongi gizona 

begien aintzinean duzun maltzur, ustel, gezurti hunekin sal erosketan ibiltzea 

baino hobe zenuke debrua berarekin tratuan lotu. 

MATTIN: Goazen hemendik. Ez duzu ikusten orai ere nola ziminotua dagon? Laister lotuko 

zauku makilaka! 

ZORROILO: Makilaka? 

MATTIN: Ze ba! Goazen, goazen. 

PELLO: Eramak bai, eramak hire laguna ni ganik urrun! Bainan ez hau ahantzi gizon: herri 

huntan ohoinak badituzu ere, herriko mozkorrari, segurik aditu diozula egia. 

Herriko ohoreari ez baitio hunek atxikitzen. Bainan nik bai. 

MATTIN: Egun guziz duzu hola argi hastetik. Beti ziminotua. Eta makilaka lotzen delarik! 

ZORROILO: Goazen, goazen. Nik, trankil bizitzea baitut maite. 

MATTIN: Ze ba gizon! 

ZORROILO: Pausa egin ondotik, karrosañoari eman nere behorra eta ttaka, ttaka, ttaka... 

MATTIN: Baietz gizona, baietz! (joaiten dira) 

PELLO: (Ate zilotik beha) Ari dituk lanean. Egun bederen janen ditek. (Badoa. Anttes sartuko 

da ezkaratzetik lasterka eta hartuko du ferra, gorri gorri egina, sutegitik). 

ANTTES: (Edoieri beha) Ze nahasmendua! Ze nahasmendua!i Ni urrundu ordu, edoi horiek, 

gain hartan, zalapartaka! 

GANIX: (Barnetik oihuka) Tira gizona! Heldu zira, ba edo ez? 

ANTTES: Zeru hortan denak neri beha eta, ferratzen ibili behar ni, orai ere? Ze pazientzia! Ze 

pazientzia 

 

 

III AGERRALDIA 

ARANTXA eta PIARRES 

 

 Baratzean zelarik, Arantzak aditu du Piarresen botza. Oraino urrun da. Idien 

aintzinean heldu da kantari. Arantza sartu da baratzetik dantzan. Leihotik begiratzen du. 

Gero ta hurbilagotik heldu zaio Piarresen botza. 

 

PIARRES: Aida idia! Aida! 

ARANTXA: Bera da! Piarres da lanetik etxera! «Galtzain»ko zubitik heldu mendi-behera! Bide 

buru hartan, ai jainko maitea! Har dezala, otoi, hemengo bidea! Zer, ekarriko du? 

Atorra xuria? Joan den igandean hura zuen jauntzia. 

PIARRES: Aida idiak! Aida! Tira, goazen, goazen! 

ARANTXA: Idiekin ere zoin goxo mintzo den? 

 Idi hoien xantza! Ze gauza izigarria 

 Beti Piarresekin egon eta ibili! 

 Nik esposetako banu soinekoa 



 Zoin eder litaken niretzat mundua!! 

GANIX: (Ezkaratzetik) Ago geldi! debru zikina! Nahi lukek ala, orai ere, ostikoka lotu? Gorde 

itzak konplimendu horiek nagusiarentzat! 

 (Arantza, artean, lurrean jarriko da baratzekari garbitzen) 

PIARRES: (Atetik) Ooooo idiak! Zu hemen begi-urdin? 

ARANTXA: Piarres! Nundik heldu zira iratze orgarekin? 

PIARRES: Menditik! Han ere ez zela hotz handirik! Izerdia heldu zait kopetatik beheiti. 

ARANTXA: Arno xorta batek ez lizuke kalte. 

PIARRES: Zure eskutik bederen. 

ARANTXA: Milesker. Sar zaite. 

PIARRES: Zure ta etxeko osagarriari! (Edaten du) 

ARANTXA: On egin daizula! 

PIARRES: Arno pollit huni! 

ARANTXA: Gizonek arnoa... Nik ura nahiago. 

 

(Muttu atean agertuko da liliak ekarki.  

Arantza Piarresekin ikusi baitu, ilundu da.  

Emanen dizkio hatik nexkatxari bere liliak.  

Eta urrunduko da nigarrez.) 

 

ARANTXA: Milesker Muttu! (Idiak lotuko dira jauzika. Muttu, artean leihotik oihuka) 

PIARRES: To! Zer dute nere idiek? (Ateratuko da, Muttu leihotik irriz) 

ARANTXA: Zer egin diozu Muttu, Piarresen idieri? 

PIARRES: Zer egin? Sistorra ezarri buztan azpian ergel horrek. Ago, ago! Atzemanen haut 

nik, noizbait! (Muttu leihotik irri.) 

ARANTXA: Gaixoa! 

PIARRES: Atzo iturrian, eguerdi zenuen 

 Ikusia zaitut pitxerra betetzen 

ARANTXA: Iturrian? Atzo? Zuk ikusi? Nundik? 

PIARRES: Ongixko halare, gure arto landatik... 

 Herenegun ere, erreka hegian 

 Belauniko emana zinela lurrean 

ARANTXA: Ikusia nauzu bokata egiten? 

PIARRES: Beso xuri hauek urean freskatzen 

ARANTXA: Nola ikusi nauzu? Zuen ontasunetik ez da erreka ageri... 

PIARRES: Mendixka gainetik 

 Igandean ere, argia hasten zela 

 Elizatik heldu mezatik etxera... 

ARANTXA: Eta nik ez ikusi! 

PIARRES: Urrun baininduzun! 

 Oteketan nintzen, dallia nuen lagun 

ARANTXA: Handik nola ikusi nauzu abantxu iluna bazen? 

PIARRES: Begien eskasak bihotzak betetzen 

 Behazu Arantxa: larunbat goizean 

 Larrun gibeletik eguna argitzean 

 Zaldia dirdira, karrua arrimatu 

 Jauntzi urdina eman, txapel berria hartu 

 Bridak eskuetan zaldiari mana 

 Hark ekarriko nau lasterka zugana 

 Zaude ate hegian jauntzi berriarekin 

 Nik hartuko zaitut karroan nerekin 

 Ta gure zaldiak izerdi xuritan 

 Erremanen gaitu biak lorietan. 



 

 Ihitzaren freskura, soroen berdea! 

 Larrun mendi horren urdin kolorea! 

 Ta gu bidez bide, xoriak kantari 

 «Hoa laister»oihuka gure zaldiari 

 Hurbilduko gira besta tokiraino 

 Alegerakoak iguzkia baino! 

 Elizari hurbil ezkilak adituko. 

ARANTXA: Ta elizan biak besotik sartuko? 

PIARRES: Ze ba! gero ere, biak espos-lagun 

 Mahainean nik uste ez izanen urrun! 

ARANTXA: Egun guzia hola, biak elgarrekin? 

PIARRES: Iluntzean ere dantzarako berdin. 

ARANTXA: Beldur naiz ez ote den ametsa gurea. 

PIARRES: Ametsa... badut nik hori baino hobea. 

ARANTXA: Hori baino hobea? Zer duzu gaixoa? 

PIARRES: Elgarrekin pasa bizitza osoa. 

 Argainen bizi naiz. Han ni naiz jabea 

 Nahi bazinu izan gure etxeko andrea. 

ARANTXA: Egiz zira mintzo? Nahi nuken galde? 

 Itoko nintake nigar egin gabe! 

 (Ezkaratzetik heldu ferra eta mailu soinuak) 

GANIX: (Barnetik) Hurbil zaite, gizona hurbil zaite: Ez duzu ikusten, haragi bizian nola sartua 

diozun giltza? Gero izanen lanak gero, behorrari soka desegitean! 

MUTTIKO: Ba, ba! Ez nauzu ni orduan aise atzemanen! Horren begiak! 

 

 

IV AGERRALDIA 

LEHENGOAK eta DOMINIKA; gero GANIX 

 

DOMINIKA: Egizu negar, haurra, egizu negar. Negarrak ez du emaztekia beheititzen. 

PIARRES: Zer duzu hemen, ama? Nola nauzu atzeman? 

DOMINIKA: Amak ez du ba semea atzemanen? Idiak ere hor ditugu kanpoan, beren nausia 

salatzen. 

ARANTXA: (Kadera hurbilduz) Jar zaite andrea. 

DOMINIKA: Ez haurra. Nik hemen erran beharrak xutik erraitekoak dira. Negarrez ari zinen 

gaixoa? Gure semeak ez dauzulakotz eman, zuk hari galde bezein bat? 

ARANTXA: Ez andrea, ez. Bozkarioak ninduen hola nigarrez emana. 

DOMINIKA: Bozkarioak? Ze bozkario? 

PIARRES: Hartarat jina zinen, ama? Jakin zazu ba egia. Orai errana diot, begien antzinean 

duzun nexkatxa huni: Argain-ko etxeko andre gaztea izan nahiko luken. 

DOMINIKA: Argain-ko etxeko andrea? Hau? Noren baimenarekin? 

PIARRES: Aspalditik maite dut, ama. 

DOMINIKA: Maite eta, ez maite eta... Oraiko eleak dira hauek. Buruz behar da ibili buruz. 

PIARRES: Eta buruz ibiltzea litake, bihotzaren kontra jokatzea? 

DOMINIKA: Bihotzak ez ditu ontasunaren beharrak ezagutzen. 

PIARRES: Ez eta buruak, ama, gizonaren beharrak oro. 

DOMINIKA: (Arantxari) Ez nizuke, haurra, minik egin nahi. Ez baizira gaixtoa. Ni ere ez. 

Hargatik mintzatuko natzaizu garbiki. Nere semeari egiazko mailasuna badiozu, 

amodio hori atera zazu errotik eta ito. Argaineko ateak ez baizaizkizu sekulan 

zabalduko. 

PIARRES: Ama! Argaineko etxeko jauna ni naiz. 



DOMINIKA: Bai, ez dut ahantzia. Zuen aita zena hil eta gero, zu zaitugu etxean gure nagusi. 

Hola behar eta hola izanki; bainan ez etxeari kalte egiten ibiltzeko. 

PIARRES: Argaineko semea nauzu, ama. Burasoen ganik hartua diot izenari, etxeari, lurrari 

amodio. 

 Nik ere nahi nituzke, ama, gure ontasun eremuak zabaldu eta gure etxeari ohore 

eta indar eman. Hortako ditut besoak. Bainan, abantxu haurra nintzelarik ere, 

mendian gure ardiekin ibiltzen nintzala, hau jiten zitzaidan beti bururat. (Nexkari 

beha) Eta nere igandetako esperantza ere gauza bera nuen: elizan edo plazan 

edo, hau ikusi. 

DOMINIKA: Munduan ez gira denak maila berean sortu eta bizi. Bego bakotxa berean. 

Elgarren errespetuan naski, bainan nahasi gabe. 

ARANTXA: Nik ez dut fitxik eskatu andrea. 

DOMINIKA: Behar baita jakin, batzutan, eskaintzen daukutenaren ukatzen ere. 

GANIX: (Ezkaratzeko atean agertuz) Gorenetik ari zirezte, gorenetik. 

DOMINIKA: Ez ginen, nik uste, zurekin ari. 

GANIX: Ez bainan... ni eskola ttipiko gizona izanki ta, maite dut hola ongi mintzo direneri so 

egitea. «Ikusi, ikasi» erraiten dute. Ba! Ez da hori egia. Huna ni hemen. Zernahi 

ikusia naiz ba munduan. Eta ikasi? Deusik ez. «Asto sortua, asto hil» nik uste. 

DOMINIKA: Nor zaitut zu, gizona barkamendurekin? 

GANIX: Ni nor naizen? Zuk hoin behera emanak dituzun aita-alaba hauen... mutila! Pentsa 

nun emanen nauzun ni! Abantxu satorrak bezala: lur azpian. Badut nik, hatik, 

zuk ez duzun zerbait ona dena: zu, andrea, zaren tokitik jausten ahal zira 

beheraxago. Eta ni, ez. Joan zaitezte, haurrak, ezkaratzerat. Aita bakarrik 

gelditua da behorrarekin. Heldu naiz berehala ni ere. Abantxu ferratua dugu. 

Sarri izanen ditugu kontuak, soka laxatzean. Joan, haurrak joan. Utz gaitzazue 

bakarrik hemen, ixtan bat, buruz buru. 

ARANTXA: Joan zaite zu, Piarres ezkaratzera. Ni baratzerat joanen naiz. 

PIARRES: Zuk, hauta. Nik segituko zaitut noranahi. (Biak joaiten dira baratzerat.) 

 

 

V AGERRALDIA 

DOMINIKA eta GANIX; gero ANTTES 

 

GANIX: (Kadera hurbilduz) Jar zaite andrea, jar zaite. 

DOMINIKA: Ez dut hemen jarri beharrik. 

GANIX: Zer zare? Gure etxean ipurdiaren zikintzeko beldur? 

DOMINIKA: Zer behar dautazu? 

GANIX: Behar, behar... elgarren beharra ez ote dugu biek ere, andrea? 

DOMINIKA: Nere seme bakarraren xeka jina naiz. Haren beharra dut nik. Ez zurea. 

GANIX: Gezurra. 

DOMINIKA: Gezurra! Argaineko etxeko andreari gezurra? 

 Dakizu: ez garela gu errekan sortuak. 

GANIX: Errekan sortuak beharba ez bainan, errekan ibiliak bai gauaz, aspaldi Argainekoak. 

Ez zenuen ele hori hemen aipatu behar, andrea. Ez duzu gogoan? Aurten hogei ta 

bortz urte eginak. Ez dakizu gizon baten gorputza nola atzeman nuen nik 

errekan, hortxet, gure baratze hegian? Gero laister berria: Zuen Xalbat, 

Argaineko semea joan zela Ameriketarat. Eta ni ixildu. Bainan, gau hartan entzun 

bainituen nik oinak. Eta bai ezagutu ere... 

DOMINIKA: Aski! Nor zaitut zu? 

GANIX: Nor naizen ni? Hortzak erakutsi dauzkizun etxeko zakurra. 

DOMINIKA: Zer behar nauzu, orai? Ausiki? 

GANIX: Ez bada behar, zertako? Behar balitz, zergatik ez? 

DOMINIKA: Ze behar duzu? Dirua? (Altxatzen da.) 



GANIX: (Jaikirik) Dirua? (Irriz) Dirua erran duzu? (Irriz beti) Dirua...!! Urrundu zaite 

hemendik odol golpeak itoko nau eta.. 

DOMINIKA: Partida irabazi dautazu, beraz? 

GANIX: Ze nauzu! Gu bezalako ergel zonbeiti ere jiten zaizkie, zonbeit aldiz lau erregeak 

eskurat. 

DOMINIKA: Guri makur egin nahiz ibiltzen zira? 

GANIX: Ez andrea. Etxeko alabari on egin nahiz ibiltzen nauzu. 

DOMINIKA: Eta hartakotz, gu iziarazi? 

 

 

VI AGERRALDIA 

ARANTXA eta PIARRES 

 

PIARRES: Joan da. Zato, zato. Zeren beldur zare? 

 Egiazko amodioak behar du dolore. 

 Gure baitan balitz bozkario 

 Ez litake gurea egiazko amodio. 

ARANTXA: Amarik ez dut Piarres, ta hura galdurik 

 Iduri zaut munduan nagola bakarrik 

 Ezagutu baitut zer den haur ama gabea 

 Ez diot kenduko amari semea. 

PIARRES: Erran nahi duzu, beraz, gure amodio 

 Ez dela paga behar sobera kario. 

ARANTXA: Zu gatik? deusendako beldurrik ez nuke 

 Bizitza emaiteko gertu ninduzue 

 Bainan behazu Piarres: Zuri gaizki egin 

 Hori ez. Zuk galdetuz ere hori ezin. 

PIARRES: Eta gaizki egite ez badut merezi 

 Zergatik nahi nauzu zu ganik berexi? 

 Ez Arantxa behazu: Larunbat goizean 

 Argi hastearekin hemen naiz atean. 

 Karroan bidez bide kantari loturik... 

ARANTXA: Sinets nezazu Piarres ez dut soinekorik. 

PIARRES: Aitzaki ona duzu orai asmatua! 

ARANTXA: Aspaldiko egia dut lehen ixildua... 

GANIX: Ago geldi behorra!! 

PIARRES: Laxa ezazu! 

GANIX: Ken hadi! 

 Nik soka laxatzean, hik zangoa atxiki!!! 

ARANTXA: Hauen gatik beldur naiz. 

GANIX: Ez iziarazi ez. Errespetuan atxiki. 

 Behorrari makila erakutsi behar zako eta 

 zuek bezalakoeri egia. Behorrak makilari 

 bezein bat beldur baitiote ainitzek egiari. 

DOMINIKA: Bere semearen alde ibili den ama, hura duzu Jainkoaren bidean. 

GANIX: Etxeko haurraren alde ibilki den mutila ere ez zaizu bide onetik urrun ibilki. 

ANTTES: Nausia lanean eta mutila hordagoka orai ere? To! Asmatuko nuke nik orai aise 

Argaineko etxeko andrea zertarat jina zaukun hunat: bihar zer denbora eginen 

duen galdetzera, dudarik gabe? Huuuuuuuuuuuuum... Bihar... 

GANIX: Xo! Nik asmatuko behinkotz, biharko denbora. Andere hunen eskuan baita. Zuk 

mana andrea. Iguzki edo galerna. 

 (Atetik) Hurbil ezak Karrosa pollit hori, Kose-Migel! Zoazi polliki, andrea. Zaldia 

ere izerditan duzue! Odolekoa baita! Zaldiaren dirdirak salatzen omen du 



etxearen indarra! Ze zaldia! Agur! Agur!! Nahi duzularik etor zaite berriz andrea! 

Arranatuko gira!! (Zaldi xilintxak entzun bitez, karrosa urruntzen delarik.) 

ANTTES: Hasi haiz hi ere denbora ezagutzen? 

GANIX: Ez beti, ez. Hola... badakizu... artetan. 

MUTTIKO: (Barnetik) Heldu zirezte? Hau hasia baita dantzan!! Hunen begiak! 

GANIX: Goazen, goazen. Orai izanen dugu pesta. Soka desegitean! (Eta sar bitez 

ezkaratzean.) 

PIARRES: Zer ari dira? 

ARANTXA: Ferratzen. 

GANIX: Ama! 

ARANTXA: Jesus! 

MUTTIKO: Zatozte barnerat 

 Behorraren azpitik gizona altxatzerat! 

 

(MUTTIKO eta PIARRES sartuko dira zalu.) 

 

 

VII AGERRALDIA 

ARANTXA, PIARRES, GANIX, ANTTES eta MUTTIKO. 

Gero PELLO eta MUTTU. 

GANIX herrestaka sartuko da,  

PIARRESEK lagundurik.  

Ondotik ANTTES eta MUTTIKO 

 

MUTTIKO: Hortxet du! Zangoan du! Eta ze ostikoa!! 

PIARRES: (Arantxari) Hurbil zakozu kadera hau... 

GANIX: (Jarririk) Milesker, gaixoa. 

ARANTXA: Nun duzu min? 

GANIX: Mina nik? Aspaldi ahantzia 

 Nitaz ez zaitela egon, haurra, penatua 

 Zango bat labur nuen, bertzea luzea 

 Orai biek hartuko elgarren eitia. 

MUTTIKO: Ni joaiten naiz etxerat. Zenbat du balio? Erran bezala naski? 

GANIX: Ta ze ba! 

MUTTIKO: (Pagaturik) Adio! 

 Orai joanen da aise, bideari segi 

 Umea etxean baitu, harenganat nahi! 

 (Joaiten da.) 

PIARRES: Ekarriko dauzut nik, zalu medikua. 

GANIX: Mikikua!? Zertako? Har zazu zangoa 

 Ta nik «tira» erranik, zuk tira gustian 

 Sartuko dut nik ezurra bere tokian. 

ARANTXA: Bainan Ganix... 

GANIX: Zer duzu? Zertaz zare beldur? 

 hezur bat goiti beheiti ez nauzu hoin xuhur. 

ARANTXA: Ezagun duzu, Ganix, minez zagola... 

GANIX: Ba! Gorputzeko minak ez nauka minbera 

 Piarres! Zoazi zalu eta Pello ekar 

 Hezur tzar hau behar daut harek xuxen ezar 

 Ta Mutturekin bidean kausitzen bazira 

 Erran! Hel dadila indar egitera? 

 (Piarres joaiten da.) 

 Zuk nausi, bero ezazu labean arnoa 



 Ta ekar zazu erakitan. Nun da olioa? 

ANTTES: Noiz izan ahalko dugu bake deskantsu? 

 Hezur zahar batentzat hoinbertze espantu. 

 (Badoa) 

GANIX: Hurbil zaite Arantxa. Har ezazu: huna hemen 

 Hau irabazia dut behorra ferratzen. 

ARANTXA: Zer da? 

GANIX: Esposetako zure soinekoa. 

ARANTXA: Ta hargatik galdu duzu lanean zangoa. (kanpoan ihurtzuriak.) 

ANTTES: Ihurtzuri ta orzantza kanpoan oihuka! 

 Lano hoiek zerutik ari zaizkit deika 

 Nun da nere turuta? erran! zer zaizte? Lo? 

 (Leihotik) Egon trankil edoiak! Beha! Hemen nago!!! 

ARANTXA: Sobera dut hau, Ganix. Aitaren erogoa 

 Eta zure zauria bai naute hor joa 

 Orai galdua dizut esperantza ere 

 Miseriak betikotz egin gaitu bere. 

GANIX: Zaude ixilik, Kaxkarin! Orai? Orai hola? 

 Zoriona dei eta dei, atean dagola? 

ARANTXA: Zoriona dei eta dei? 

GANIX: Bai zoriona, bai! 

ARANTXA: Nun? 

GANIX: Hortxet, zuri begira atean sartu nahi 

 Badut uste heldu den nereganat ere 

 Ez bainauzu hoin urros kausitu behin ere 

 Aski, arnoa dut! Eta olioa? 

 Marruska zaidazu azkarki zangoa 

 Hola, bai, hola, hola olio beroz 

 Hezur hauek polliki arranatuz doaz 

 Orai, tira eginik, sartu beharko da, 

 Hezur hautsi zahar hau lehen zuen xokorat. 

PIARRES: Hemen ditut bi gizon: Pello eta Muttu (Sar bitez) 

GANIX: Hobe hola: Zuk, nausi besapetik har nezazu 

 Pello! Hik atxik nezak azkarki zangotik 

 Tiratzean, hezurra sartuko baitut nik 

 Muttu! Hurbil hadi arno beroarekin 

 Ta «Kaska» entzutean itzul ezak arin 

 Zu Arantxa! Joan zaite orai sukaldera 

 Gu gizonak, bakarrik nahikoa baigira. 

PIARRES: Bainan Ganix... 

GANIX: Joaiteko erran dut eta joan! 

 Emazteki gabe ere badugu aski lan 

 Hi Muttu! Nora hoa nexkaren ondotik? 

 Arantxak ez dik behar hire laguntzarik 

 Orai, badik laguna, horrek gisakoa: 

 Gazte, azkar, ederra. Ez gure eitekoa. 

 Tira! Joan zaitezte biak besotik harturik 

 Holakoetan hobe zaharrak bakarrik. 

PIARRES: Bainan Ganix... 

GANIX: Joaiteko! Ez al duzue entzun? 

 Gaztea hobeki da miseritik urrun 

 (Joaiten dira.) 

 Ba zirezte? 



PELLO: Ez! Ez! Egon hasi baino lehen 

 Behar baititu Pellok bi hitz erran hemen: 

 (Ikusleri) Zer ari zaizte zuek hola guri beha? 

 Zuentzat gezurretan ari ez baigera 

 Zer uste? Teatruan ari girela gu? 

 Badugu guk gurekin nahiko teatru 

 Gizonak gaituzue, ez teatrulari 

 Zuek bezala dugu: arima ta haragi 

 Bizi, bizirik gaude... Nahiz eta laster hilgo 

 Agian egun batez berriz pizteko 

 Artean jaun-andreak ez gaitzazue ahantzi 

 Ganix arotz-mutila gogoan atxiki 

 Morroia izana gatik bego gure jabe, 

 Jakin baitu emaiten deusik hartu gabe. 

GANIX: Ba zaizte? Bai ala ez? Kasu! 

DENAK: Bai! Bagare!! 

GANIX: Nik «tira» erraitean, tira beldur gabe! Bat!... bi!... hiru!...! Tira!!! 

PELLO: Ez! Beha bai dagozi! 

 

ERRESPETUA GATIK, HETSI OIHAL HORI 

 


